
Abstract 
 

The application of the Sufism knowledge in the Malay world was parallel with 
the coming of Islam to the Archipelago. South Kalimantan was one of the areas 
which have received the coming of Islam through the influence of the Sufis. 
The development of Sufism knowledge can be seen from the birth of many 
leaders of Sufism in South Kalimantan from the 16th century until today. The 
heap of Sufis ulama in South Kalimantan happened in the 18th century and 
flourished after that. Hence, this article will focus on the Sufis scholars in the 
18th century, as the peak in the phase of the development of Sufism knowledge, 
even when the same period marked the Dutch colonial intervention. In short, 
this article will present the history of Sufism development in South 
Kalimantan, as well as the prominent figures of Sufism in the 18th century, 
along with their contribution in the field. 
 
Keywords: Tasawuf scholar, Sufi, South Kalimantan, Islam in the 18th century, Malay 
World 

 
 
Pengenalan  
 
Kemasukan Islam ke Alam Melayu amat berkait rapat dengan peranan ahli sufi 
atau ulama tasawuf. Hakikatnya, Islam dan tasawuf tidak dapat dipisahkan 
antara satu sama lain dan saling berhubung. Ilmu tasawuf masuk ke Alam 
Melayu bersama Islam dan Islam sampai ke Alam Melayu bersama ilmu 
tasawuf sebagai ilmu tazkiah al-nafs (penyuci jiwa). Kebanyakan daripada 
mereka datang ke Nusantara sebagai pendakwah secara langsung atau tidak 
langsung sebagai para pedagang. Agama Islam turut mempengaruhi 
kepulauan Borneo terutamanya Kalimantan Selatan dengan tertubuhnya 
kerajaan Islam hasil daripada peranan ahli sufi. Peranan yang dimainkan oleh 

ahli sufi di Kalimantan Selatan tidak hanya terhenti di awal abad kedatangan 
Islam sahaja sebaliknya lebih menonjol pada abad ke-18M hasil peranan yang 
dimainkan oleh ulama tasawuf  antara mereka ialah Syeikh Muhammad Nafis 
al-Banjari, Syeikh Abdul Hamid Abulung dan Syeikh Abdurrahman Siddiq.  

Tidak banyak kajian yang dilakukan berkenaan ketokohan ulama 
Kalimantan Selatan, sebaliknya kebanyakan kajian berhubung Kalimantan 
Barat dan Kalimantan Tengah yang lebih masyhur melahirkan tokoh Islam. 
Sejarah Kalimantan Selatan merupakan sejarah yang perlu diteliti dan dikaji 
dengan lebih meluas kerana kekurangan ahli sejarah yang menulis tentang 
sejarah Kalimantan. Ini selaras dengan pendapat Aliansyah Ludji yang 
mengatakan para ahli sejarah terlalu sikit, sejarah Kalimantan masih terlalu 
gelap bagi semua padahal bahan-bahan untuk menyusun sejarah Kalimantan 
yang lengkap bukan tidak ada (Basuni, 1986, p. 1). Walau bagaimanapun, 
kertas kerja ini lebih menumpukan kepada sejarah tokoh ulama Kalimantan 
Selatan di samping pandangan berhubung sejarah perkembangan tasawuf di 
sana.  

 
Perkembangan Tasawuf di Kalimantan Selatan 
 
Kalimantan Selatan yang juga sebahagian dari alam Melayu tidak terlepas 
daripada kepercayaan animisme yang dikenali sebagai Kaharingan oleh 
masyarakat Banjar (Kertodipoero, 1963, p. 14). Kemudian kepercayaan tersebut 
beralih kepada Hindu Buddha dan akhirnya bertukar kepada agama Islam. 
Sejarah berhubung zaman-zaman tersebut dapat diteliti menerusi Hikayat 
Banjar yang merupakan salah sebuah sumber historiografi Banjar. Kerajaan 
Islam pertama ialah kerajaan Banjar yang terletak di Banjarmasin. Sebelum 
kedatangan Islam telah wujud beberapa kerajaan iaitu kerajaan Dipa yang 
bertukar kepada kerajaan Daha yang akhirnya berubah kepada kerajaan Banjar 
setelah pemerintahnya memeluk Islam. Ulama memainkan peranan dalam 
penyebaran Islam di Borneo (Ismail, Wan Ahmad, & Wan Abdullah, 2009; Wan 
Ali & Ismail, 2009) termasuklah di Kalimantan Selatan. 
 Pengislaman pemerintah Banjar ini juga mempunyai hubungan dengan 
ahli sufi dan ia menandakan kemasukan Islam secara rasmi ke Kalimantan 
Selatan pada abad ke-16M. Walau bagaimanapun, Islam telah lama masuk 
secara perlahan di kalangan masyarakat terutamanya di pesisir pantai hasil 
gerakan dakwah ahli sufi secara tidak langsung menerusi perdagangan 
antaranya Sunan Giri (Salleh, 1990, p. 328). Sunan Giri merupakan salah 
seorang daripada wali songo di Gresik, Jawa Timur. Selain gelaran Sunan Giri, 
beliau juga mempunyai beberapa gelaran lain iaitu Raden Paku, Prabu 
Satmata, Sultan Abdul Faqih, Raden ‘Ainul Yaqin dan Joko Samudra. 
Pengaruh beliau berkembang sehingga Madura, Lombok, Kalimantan, 
Sulawasi dan Maluku.  

Sunan Giri banyak melakukan pendakwahan kepada golongan 
bawahan agar beliau dapat menyesuaikan diri dengan adat tempatan untuk 
menarik perhatian masyarakat (Mat, 2002). Hikayat Banjar menceritakan 
pengislaman Pangeran Samudera yang diberi gelaran Sultan Suriansyah yang 
menandakan kemasukan Islam secara rasmi di Kalimantan Selatan. Berikut 
merupakan teks tersebut:  
 

Maka Pangeran Samudra itu, sudah tetap kerajaannya di 
Bandjarmasih itu, maka masuk Islam. Diislamkan oleh 
penghulu Damak itu. Maka waktu itu ada orang negeri 
Arab datang, maka dinamainya Pangeran Samudra itu 
Sultan Surjanu’llh. Banyak tiada tersebut.  
(Salleh, 1990, p. 328). 

 
 Besar kemungkinan orang Arab tersebut merupakan seorang ulama 
dan sufi yang datang untuk menyebarkan Islam di samping tujuan dan 
aktiviti-aktiviti lain. Ini adalah kerana ulama Arab pada abad-abad awal 
kebanyakan merupakan ahli sufi sama ada secara langsung atau tidak 
langsung terutama yang datang dai Hadramaut, Yaman. Petikan tersebut 
menyatakan bahawa pengislaman tersebut dilakukan oleh penghulu Damak 
iaitu Penghulu Rahmatullah. Penghulu tersebut telah  menghantar wakil iaitu 
Khatib Dayyan atau nama asalnya Sayyid Abdul Rahman untuk pengislaman 
tersebut dan mengembangkan Islam di wilayah kerajaan Banjar (Sjarifudin & 
Usman, 2007, p. 94). Jadi, pengislaman tersebut bukanlah secara langsung 
dilakukan oleh Penghulu Damak, sebaliknya dilakukan oleh wakilnya Khatib 
Dayyan yang juga merupakan ahli sufi.  
 Perkembangan tasawuf di Kalimantan Selatan memperlihatkan 
kemajuannya apabila seorang ulama Banjar menghasilkan sebuah karya 
tasawuf pada abad ke-17M iaitu Syeikh Ahmad Syamsuddin al-Banjari yang 
mengarang kitab Asal Kejadian Nur Muhammad (Ahmad, 2008, p. 19). Kitab ini 
mempunyai pengaruh pemikiran Ibn ‘Arabi dan lebih cenderung kepada 
Wahdatul Wujud. Kitab tersebut kemudiannya dihadiahkan kepada Ratu Aceh 
ketika itu. Menurut R.O. Winstedt seperti yang dipetik dari Sejarah Banjar 
menyatakan bahawa Hikayat Nur Muhammad yang paling tua yang dijumpai di 
Jakarta ditulis pada tahun 1668M oleh seorang ulama Banjar yang bernama 
Sham al-Din untuk Sultan Taj al-Alam Syafiat al-Din yang memerintah Aceh 
(Ideham & Sjarifudin, 2003, p. 124). Ini menunjukkan terdapatnya hubungan 
luar antara kerajaan Banjar dengan Aceh yang ketika itu sebagai pusat 
intelektual dengan kemunculan tokoh ternama seperti Hamzah Fansuri, 
Nuruddin ar-Raniri, Syamsuddin al-Sumatrani dan ramai lagi pada abad ke-
16M lagi. Pemikiran mereka inilah yang sedikit sebanyak menyerap ke 
Kalimantan Selatan melalui pelbagai cara terutama perkapalan dagang atau 
haji. Sememangnya masyarakat Banjar yang ingin atau telah menunaikan haji 

perlu singgah di pelabuhan Aceh terlebih dahulu untuk menunggu pertukaran 
angin sebelum mereka meneruskan pelayaran. Tempoh menunggu tersebut 
ada kalanya agak lama dan kemungkinan besar pemikiran atau fahaman yang 
ada di Aceh meresap kepada masyarakat Banjar. 
 Perkembangan tasawuf di Kalimantan Selatan tidak terhenti di situ 
sahaja, sebaliknya mencapai puncak kemajuan pada abad ke-18M dengan 
melahirkan ramai ulama Banjar dalam bidang tasawuf. Mereka 
kebanyakannya menuntut ilmu agama di Timur Tengah dan pulang ke tanah 
air untuk berdakwah. Pelbagai sumbangan dan pengaruh mereka tidak dapat 
dinafikan lagi dalam menyebar luaskan Islam di Kalimantan Selatan. Mereka 
adalah Syeikh Muhammad Nafis al-Banjari, Syeikh Muhammad Arsyad al-
Banjari dan Syeikh Abdul Hamid Abulung. Pada abad seterusnya lahir pula 
seorang tokoh yang juga berpengaruh dalam ilmu tasawuf di Kalimantan 
Selatan iaitu Syeikh Abdurrahman Siddiq. Walaupun Kalimantan Selatan pada 
abad ke-18 sehingga abad ke-19M menghadapi campur tangan penjajah 
Belanda, namun Islam tetap mampu berkembang hasil sokongan daripada 
masyarakat.  
 Pada abad ke-20M, telah lahir lebih ramai ulama Banjar dalam bidang 
tasawuf. Walau bagaimanapun, perkembangannya lebih mendatar dan tiada 
kontroversi yang besar seperti mana yang berlaku sebelum ini iaitu pada abad 
ke-18M. Ulama Banjar pada zaman ini kebanyakannya menggunakan karya-
karya ulama pada abad ke-18M dan terdahulu sebagai rujukan penulisan dan 
pengajian mereka. Ada di antara mereka yang menghurai, membahaskan, 
meneliti atau menterjemah karya-karya yang ada sebelum ini. Antara ulama 
Banjar dalam bidang tasawuf pada abad ini ialah H.Gusti Abdul Muis, Rafi’ie 
Hamidi, H. Abdul Muthalib Muhyiddin, Muhammad Laily Mansur, K. H. 
Dja’far Sabran, Tuan Guru H. Muhammad Syukri Unus, K.H. Muhammad 
Zaini Ghani, K.H. Muhammad Bakhiet dan ramai lagi (Tarwilah, 2010).    
 
Ulama Tasawuf yang Berpengaruh Pada Abad Ke-18 di Kalimantan Selatan 
 
Abad ke-18 dan 19M menyaksikan kemajuan ilmu tasawuf di Kalimantan 
Selatan dengan kemunculan ramai ulama tasawuf Banjar. Pada abad ini juga 
tidak terlepas daripada kontroversi seperti yang berlaku kepada Hamzah 
Fansuri di Aceh dan Siti Jenar di Jawa. Dalam artikel ini, penulis hanya akan 
membincangkan tentang beberapa ulama Banjar dalam bidang tasawuf seperti 
berikut.  
 
Syeikh Muhammad Nafis al-Banjari  
 
Syeikh Muhammad Nafis al-Banjari atau lebih dikenali sebagai Datu Nafis 
merupakan keturunan bangsawan daripada kerajaan Banjar. Nama sebenar 
beliau ialah Muhammad Nafis al-Banjari Bin Idris Bin Husein Bin Ratu 

Kasuma Yoada Bin Pangeran Kasuma Negara Bin Pangeran Dipati Bin Sultan 
Tahilillah Bin Sultan Saidullah Bin Sultan Inayatullah Bin Sultan Musta‘in 
Billah Bin Sultan Hidayatullah Bin Sultan Rahmatullah Bin Sultan Suriansyah 
(Tim Sahabat, 2010a).  

Istilah al-Banjari menunjukkan beliau merupakan etnik Banjar yang 
berasal dari Kalimantan Selatan. Beliau dilahirkan di Martapura dan tarikh 
kelahiran dan kematiannya masih belum dapat dipastikan dengan tepat. 
Walau bagaimanapun, ada pandangan yang mengatakan beliau lahir pada 
tahun 1148H/1735M (Musa, 2004, p. 47). Pandangan ini sama dengan 
pandangan yang diketengahkan oleh Laily Mansur yang merupakan sarjana 
yang mengkaji berhubung pemikiran tasawuf Durrun Nafis mengatakan 
bahawa tarikh kelahiran Syeikh Muhammad Nafis al-Banjari adalah pada 
tahun 1735M berikutan tarikh penulisan karyanya Durrun Nafis yang selesai 
pada tahun 1200H/1785M ketika usianya 50 tahun. Walau bagaimanapun, 
penulis kurang bersetuju dengan data tersebut kerana Syeikh Muhammad 
Nafis al-Banjari dikatakan hidup sezaman dengan Syeikh Muhammad Arsyad 
al-Banjari yang lahir pada 1122H/1710M (Syukur, 2009, p. v). Mereka berdua 
merupakan rakan seguru yang belajar di Haramain. Jika Syeikh Muhammad 
Nafis lahir pada tahun 1735M sudah tentu perbezaan umur mereka adalah 25 
tahun dan ini adalah suatu yang agak mustahil untuk mereka menjadi rakan 
seperguruan. Tambahan pula, Syeikh Muhammad Nafis al-Banjari hanya 
mencatatkan bahawa karangannya Durrun Nafis siap ditulis pada tahun 
1200H/1785M tanpa menyebut usianya ketika itu. Ini berbeza seperti mana 
yang dinyatakan oleh Laily Mansur. Justeru, penulis berpendapat bahawa 
tarikh kelahiran Syeikh Muhammad Nafis al-Banjari adalah sekitar tahun 1700-
1720M yang tidak jauh dengan kelahiran Syeikh Muhammad Arsyad al-
Banjari. Berhubung dengan tempat beliau di makamkan, terdapat tiga lokasi 
yang dikatakan tempat persemadiannya iaitu di Desa Binturu, Kelua di 
Kabupaten Tabalong, tempat kedua ialah Desa Tungkaran, Paliat di Kabupaten 
Tanah Laut dan tempat ketiga ialah di  Daerah Kusan Kota Baru. 

Syeikh Muhammad Nafis al-Banjari telah diambil menjadi anak angkat 
di istana oleh Sultan Tahmiddillah (1700-1734M) kerana beliau seorang yang 
pintar dan mampu membaca al-Quran pada usia tujuh tahun (Zarjasyi, 2008, p. 
40). Beliau kemudiannya telah dihantar ke Haramain untuk mendalami ilmu 
agama. Di sana beliau telah berguru dengan beberapa ulama terkenal 
antaranya ialah Syeikh Abdullah Hijazi as-Syarqawi al-Misriyy, Maulana 
Syeikh Siddiq Bin Umar Khan, Maulana Syeikh Abdul Rahman Ibn Abdul Aziz 
al-Maghribi al-‘Amri Rahimahu Allah, Saiyyidi Mustafa Bin Kamal al-Din al-
Bakri, Maulana Syeikh Muhammad Bin Abdul Karim as-Samman dan ramai 
lagi. Beliau akhirnya pulang ke tanah air pada zaman pemerintahan Sultan 
Tahmidillah II (1778-1801M).  

Syeikh Muhammad Nafis al-Banjari merupakan ulama kedua 
berpengaruh dalam perkembangan Islam di Kalimantan Selatan selepas Syeikh 



Mohd Roslan Mohd Nor & Noor Syahidah Mohamad Akhir 

 

92 

 

Muhammad Arsyad al-Banjari. Ini selaras dengan ungkapan Dr. Azyumardi 
Azra yang mengatakan Syeikh Muhammad Nafis menepati urutan kedua 
setelah Syeikh Muhammad Arsyad al-Banjari dalam pengaruh yang 
dimainkannya atas kaum Muslim di Kalimantan (Azra, 1998, p. 255). Walau 
bagaimanapun, jika dalam bidang tasawuf, Syeikh Muhammad Nafis lebih 
berpengaruh kerana ia merupakan bidang utama beliau adalah tasawuf 
berbanding Syeikh Muhammad Arsyad yang lebih menumpukan hal syariat.  
 Syeikh Muhammad Nafis al-Banjari yang mempunyai sifat rendah diri 
serta keinginan untuk melakukan dakwah sanggup melepaskan kesenangan 
sebagai keluarga bangsawan dengan berpindah ke kawasan-kawasan 
pedalaman untuk menyebarkan Islam. Antara kawasan yang menjadi pilihan 
ialah Kelua, Pulau Bali, Pulau Sumbawa dan Kota Baru (Abdullah, 2000, p. 49). 
Beliau yang juga menerima ijazah dan dibenarkan untuk mengajarkan ilmu 
tasawuf kepada masyarakat merupakan tokoh yang membawa tarekat 
Sammaniyyah masuk ke Kalimantan Selatan (Bruinessen, 1994, p. 4). Tarekat 
ini telah berkembang luas di sana dan menjadi tarekat utama yang diminati 
oleh masyarakat di Kalimantan Selatan sehingga kini. 

Syeikh Muhammad Nafis al-Banjari juga tidak terlepas untuk 
menghasilkan karya ilmiah dalam bidang tasawuf. Beliau telah menulis kitab 
Durrun Nafis, Majmu’ al-Asrar, Kanzus Sa‘adah dan beberapa kitab kecil yang 
lain iaitu Huruf-huruf Abjad Dalam Al-Quran, Ilmu Haqiqat Yang Sebenar dan 
Masalah Orang Yang Dijadikan Imam. Naskhah asal kitab-kitab tersebut boleh 
didapati di Pusat Manuskrip Melayu Perpustakaan Negara Malaysia. Namun, 
kitab Kanzus Sa‘adah tiada dalam koleksi simpanan tersebut dan belum ada 
kajian yang dapat memastikan dengan tepat adakah kitab tersebut benar-benar 
wujud atau sebaliknya.  

Karya yang paling terkenal dan berpengaruh ialah kitab Durrun Nafis. 
Kitab ini menimbulkan pelbagai perbahasan yang kontroversi pro dan kontra 
berhubung isi kandungannya yang dikatakan lebih cenderung dengan 
wahdatul wujud. Tiada kontroversi yang berlaku pada zaman beliau 
walaupun ia cenderung dengan wahdatul wujud kerana isi kitabnya 
digabungkan dengan persoalan tauhid sehingga ia menjadi antara kitab yang 
sedikit sukar untuk difahami tanpa berguru. Kitab ini pernah diharamkan oleh 
Belanda kerana bimbang akan menimbulkan kesedaran dan sikap tidak 
takutkan mati untuk menentang pihak penjajah.  

Ini jelas menunjukkan bahawa Syeikh Muhammad Nafis al-Banjari dan 
kitabnya Durrun Nafis mempunyai pengaruh dalam bidang ilmu tasawuf serta 
perkembangan Islam di Kalimantan Selatan.   

 
Syeikh Muhammad Arsyad al-Banjari 
 
Syeikh Muhammad Arsyad al-Banjari merupakan tokoh ulama yang sangat 
dikenali dan berpengaruh di Kalimantan Selatan. Beliau lebih dikenali sebagai 

ulama fiqh atau syariat berbanding tasawuf. Terdapat juga perbahasan sama 
ada beliau adalah ulama syariat atau ulama sufi. Walau bagaimanapun, beliau 
juga memberi sumbangan dalam bidang tasawuf dengan mengarang beberapa 
kitab tasawuf disamping kitab-kitab fiqh.  

 Beliau dilahirkan di Desa Lok Gabang sekitar 12KM dari Martapura 
pada tahun 1710M iaitu ketika pemerintahan Sultan Hamidullah (1700-1734M) 
(Ideham & Sjarifuddin, 2003, p. 133). Beliau yang pada awalnya mendapat 
pendidikan di kampungnya sendiri telah diambil menjadi anak angkat sultan 
ketika itu dan kemudiannya dihantar ke Haramain untuk mendalami ilmu 
agama. Syeikh Muhammad Arsyad al-Banjari menetap di Makkah selama 30 
tahun dan di Madinah selama lima tahun. Beliau juga telah berguru dengan 
ulama terkenal antaranya Syeikh at-Thailah bin Ahmad al-Azhari, Syeikh 
Muhammad bin Sulaiman al-Kurdi, Syeikh Seman, Ibrahim al-Kurani, Ahmad 
a-Qusyasyi dan ramai lagi. Di sana, beliau bukan sahaja belajar, malah turut 
menyampaikan ilmu di Masjid al-Haram. Beliau akhirnya pulang ke 
Kalimantan Selatan pada Disember 1772 ketika pemerintahan Pangeran Nata 
Dilaga bin Sultan Tamjidillah untuk membangunkan masyarakat 
berorientasikan Islam. Banyak sumbangan tajdid dan islah yang dilakukan 
oleh Syeikh Muhammad Arsyad dari segi pembangunan Islam. Beliau wafat 
pada 6 Syawal 1227H bersamaan 13 Oktober 1812M.  

Syeikh Muhammad Arsyad al-Banjari sememangnya lebih banyak 
sumbangan dalam bidang syariat dengan membuat beberapa pembaharuan 
antaranya memperbetulkan arah kiblat beberapa masjid di Batavia, membuka 
pusat pengajian di tanah yang dihadiahkan oleh sultan kepadanya setelah 
pulang ke Kalimantan Selatan, memperbetulkan akidah masyarakat ketika itu, 
membentuk mahkamah syariah dan mengarang pelbagai karya ilmiah 
(Dahlan, 2009, pp. 166-171). Beliau cuba sedaya upaya untuk membasmi 
fahaman wujudiyyah yang berkembang di Kalimantan Selatan antaranya 
dengan menjatuhkan hukuman kepada Syeikh Abdul Hamid Abulung seperti 
yang akan dibincangkan nanti.  
 Syeikh Muhammad Arsyad al-Banjari tidak terlepas daripada 
mengarang kitab-kitab ilmiah. Beliau banyak mengarang kitab dalam pelbagai 
bidang iaitu ilmu fiqh, ilmu tauhid dan ilmu tasawuf. Dalam bidang tauhid 
dan tasawuf, beliau telah mengarang beberapa buah kitab iaitu Risalah Kanzul 
Ma’rifah, Fathu al-Rahman Bi Syarhi Risalati Wali al-Ruslan, Risalah Mazhab Ahlu 
Sunnah Wal Jamaah, Qadariyah Dan Jabariyyah dan beberapa lagi kitab yang lain 
(Syukur, 2009). Dua daripada kitab terawal yang disebutkan oleh penulis 
merupakan kitab tasawuf. Kitab tasawufnya yang paling berpengaruh adalah 
Risalah Kanzul Ma’rifah. Kitab ini membicarakan tentang cara mengenal diri 
iaitu mengenal asal kejadian, mematikan diri sebelum mati dan memfanakan 
diri. Kitab ini juga mengajarkan cara untuk berzikir. Kitab ini berkembang luas 
dan masih digunakan oleh masyarakat di Kalimantan Selatan.  



Mohd Roslan Mohd Nor & Noor Syahidah Mohamad Akhir 

 

94 

 

Walaupun sumbangannya banyak dalam bidang fiqh, namun 
sumbangan beliau dalam bidang tasawuf tidak dapat disangkal sama sekali. 
Dengan menghasilkan pelbagai karya dan sumbangannya yang lain telah 
mewarnai dunia keintelektualan tasawuf di Kalimantan Selatan.   
 
Syeikh Abdul Hamid Abulung  
 
Syeikh Abdul Hamid Abulung atau dikenali sebagai Datu Abulung atau Datu 
Habulung atau Datu Ambulung merupakan gelaran yang diambil sempena 
nama sebuah kampung Dalam Pagar iaitu “Abulung”. Tidak diketahui bila 
tarikh sebenar kelahirannya, namun beliau dikatakan lebih tua daripada 
Syeikh Muhammad Arsyad Al-Banjari. Berdasarkan kajian Tim Peneliti IAIN 
Antasari, H. Zaini Muhdar yang menukilkan kitab Risalah Tasawuf mengatakan 
Syeikh Abdul Hamid Abulung berasal dari negeri Yaman, dilahirkan pada 
tahun 1148H/1735M dan wafat pada 12 Zulhijjah 1203/1788M kerana 
dihukum mati atas perintah Sultan Tahmidullah II (1785-1808) (Tim Peneliti, 
2003, p. 8).   
 Beliau menuntut ilmu di Haramain dan mempunyai ramai murid. 
Sekembalinya beliau ke tanah air, beliau telah melebar luas dakwahnya di 
Kalimantan Selatan. Beliau sangat berpengaruh dalam bidang tasawuf dalam 
aliran wahdatul wujud. Aliran ini mendapat tempat dalam pentadbiran 
sehingga ia dijadikan sebagai fahaman rasmi kerajaan ketika itu. Syeikh Abdul 
Hamid Abulung mempunyai kedudukan yang penting iaitu sebagai penasihat 
raja iaitu sebelum kepulangan Syeikh Muhammad Arsyad al-Banjari. Selepas 
Syeikh Muhammad Arsyad al-Banjari pulang ke Kalimantan Selatan, beliau 
telah menggantikan posisi Syeikh Abdul Hamid Abulung. Beliau yang tidak 
sealiran dengan Syeikh Abdul Hamid Abulung telah mempengaruhi 
pemerintah ketika itu agar menjatuhkan hukuman kepada beliau kerana 
membawa ajaran yang sesat. Ajaran tersebut dikatakan sukar untuk difahami 
berdasarkan fahaman syariat. Antara ajaran atau ungkapan Syeikh Abdul 
Hamid Abulung ialah :  
 

Tiada yang maujud melainkan hanyalah Dia, tiadalah aku 
melainkan Dia, Dialah aku dan aku adalah Dia. 
(Ideham & Sjarifuddin, 2003, p. 129).  

 
 Menurutnya lagi, syariat yang diajarkan selama ini hanya sekadar kulit 
dan belum sampai kepada isinya lagi. Sedangkan pegangan syariat yang 
dipegang adalah:   
 

Tiada yang berhak dan patut disembah hanya Allah. Allah adalah 
Khalik dan selainnya adalah makhluk, tiada sekutu bagiNya.  

Di sebabkan perbezaan fahaman ini, maka ia menimbulkan kekeliruan 
kepada masyarakat. Akhirnya pengetahuan ini sampai ke pengetahuan pihak 
istana yang seterusnya memanggil beliau untuk menghadap Sultan 
Tahmidillah II yang memerintah ketika itu. Syeikh Abdul Hamid Abulung 
akhirnya dihukum agar dikurung dalam kurungan besi sempit yang hanya 
cukup untuk berdiri sahaja. Kurungan tersebut dibenamkan di dalam Sungai 
Luk Buntar. Dikatakan, beliau tidak mati, sebaliknya setiap kali tiba waktu 
solat, kurungan tersebut akan muncul di permukaan air dan Syeikh Abdul 
Hamid Abulung akan mendirikan solat di situ (Dahlan, 2009, p. 187). 
Diceritakan pada waktu subuh, seorang penangkap ikan telah menyaksikan 
keanihan tersebut, kemudian beliau telah menjadikan Syeikh Abdul Hamid 
Abulung sebagai gurunya. Bilangan murid semakin bertambah sebanyak 
sepuluh orang dan mereka dikenali sebagai Orang Sepuluh. Berita bahawa 
Datu Abulung masih hidup sampai kepada pengetahuan sultan yang akhirnya 
memerintahkan agar beliau dipancung. Walau bagaimanapun, Datu Abulung 
memberi tahu ia tidak dapat dibunuh melainkan dengan senjata yang berada 
di dinding rumahnya dan kemudian perlu ditikam di belikatnya. Beliau 
sempat menunaikan solat sunnah sebelum hukuman tersebut dijatuhkan. 
Dikatakan darahnya yang memancut keluar perlahan-lahan membentuk 
kalimah La ilaha illa Allah Muhammad Rasulullah (Tim Sahabat, 2010b, p. 56).   

Syeikh Abdul Hamid Abulung dikebumikan di Desa Abulung Sungai 
Batang Martapura Kabupaten Banjar. Selepas zaman beliau pegangan kerajaan 
Banjar telah bertukar kepada tasawuf berasaskan fahaman Sunni yang 
moderat. Apa yang jelas, Undang-undang Sultan Adam (1935) yang 
berfahaman sunni telah digubal. Peristiwa yang berlaku kepada Syeikh Abdul 
Hamid Abulung sama seperti yang berlaku kepada Hamzah Fansuri di Aceh 
dan Siti Jenar di Jawa, Suhrawardi di Mesir dan al-Hallaj di Baghdad yang juga 
menerapkan aliran wahdatul wujud.   

Hampir kebanyakan ulama tasawuf memberi sumbangan dalam 
bidang keintelektualan dengan menghasilkan pelbagai karya yang kini 
dikenali sebagai warisan khazanah keintelektualan. Kebanyakannya adalah 
kitab kuning bertulisan jawi yang lebih dikenali sebagai manuskrip atau 
naskhah Melayu. Antara kitab yang ditulis oleh Syeikh Abdul Hamid Abulung 
ialah Risalah Tasawuf yang mempunyai dua jilid. Walaupun beliau tidak 
menghasilkan banyak karya, namun beliau telah mewarnai bidang tasawuf di 
Kalimantan Selatan dari segi pemikiran yang sealiran dengan ajaran Abu Yazid 
Bisthami (874M) dan Husein bin Mansur al-Halaj (858-922). Kitab tersebut 
kemudiannya dinukilkan oleh H. Zaini Muhdar dengan merujuk kepada 
kumpulan-kumpulan kitab yang lain antaranya Durrun Nafis dan al-Hikam. Ini 
menunjukkan karangan Syeikh Abdul Hamid Abulung tetap mendapat tempat 
dan mempunyai pengaruhnya tersendiri.  

Syeikh Abdul Hamid Abulung turut menyumbangkan hidupnya untuk 
mengajarkan ajaran Islam khususnya ilmu tasawuf kepada masyarakat di 

daerah kesultanan Banjar. Beliau berjaya mempengaruhi masyarakat dan 
menpunyai pengikut setia iaitu Orang Sepuluh yang disebutkan sebelum ini. 
Hasil daripada sokongan yang memberangsangkan, Syeikh Abdul Hamid 
Abulung telah membuka tiga tempat pengajian utama iaitu di Sungai Batang 
Martapura, Danau Panggang dan Haur Gading Amuntai di Kabupaten Hulu 
Sungai Utara. Ini menggambarkan sumbangan Syeikh Abdul Hamid Abulung 
dalam bidang pendidikan dan keintelektualan khususnya ilmu tasawuf di 
Kalimantan Selatan.  

Selain dalam bidang pendidikan, Syeikh Abdul Hamid Abulung juga 
menyumbangkan tenaganya dengan menjadi penasihat sultan iaitu sebelum 
kembalinya Syeikh Muhammad Arsyad al-Banjari. Hakikatnya, aliran 
wujudiyah sebelum ini sememangnya mendominasi pemerintah semenjak 
zaman kesultanan Sultan Suriansyah lagi, namun aliran ini bertukar setelah 
diubah oleh Syeikh Muhammad Arsyad (Dahlan, 2009, p. 185). 
 
Datu Sanggul   
 
Datu Sanggul merupakan tokoh yang tidak banyak diketahui berhubung 
tentang dirinya. Kebanyakan cerita diperoleh dari mulut ke mulut sahaja. Pada 
awalnya, beliau dikenali oleh masyarakat sebagai orang biasa sahaja dan tidak 
menonjol, namun setelah Syeikh Muhammad Arsyad al-Banjari menziarahi 
pemakaman Datu Sanggul, barulah masyarakat mengetahui bahawa Datu 
Sanggul berilmu tinggi. Datu Sanggul atau dikenali sebagai Datu Muning 
bukanlah nama sebenar, sebaliknya ada pandangan yang mengatakan nama 
sebenar beliau ialah Abdussamad. Menurut H. Alimaki H. Matsaman 
mengatakan nama beliau adalah Abdussamad yang berasal dari Palembang 
yang datang untuk berguru dengan Datu Suban yang tinggal di Muning. Ada 
juga pandangan yang mengatakan beliau adalah orang yang sama dengan 
Syeikh Abdussamad al-Falimbani. Walau bagaimanapun, penulis kurang 
bersetuju dengan perkara tersebut dan kemungkinan besar mereka adalah 
orang yang berbeza. Ini kerana Syeikh Abdussamad al-Falimbani adalah 
seorang tokoh agung yang lebih dikenali dengan penghasilan beberapa karya 
iaitu Sairu al-Salikin dan Hidayatu al-Salikin. Banyak catatan berhubung 
dengan diri beliau sebaliknya catatan berhubung Datu Sanggul banyak tidak 
diketahui. Datu Sanggul lebih cenderung dengan karyanya Kitab Barincung 
sebaliknya Syeikh Abdussamad al-Falimbani lebih menonjol dengan kitab-
kitabnya yang lain. Kemungkinan namanya sahaja hampir serupa, namun ia 
adalah individu yang berbeza.  
 Syeikh Muhammad Arsyad al-Banjari banyak menceritakan tentang 
Datu Sanggul ketika di Makkah. Syeikh Muhammad Arsyad telah meminta 
Datu Sanggul membawa kepadanya buah mangga yang berada di halaman 
istana di mana ia ditanam oleh Syeikh Muhammad Arsyad. Pada hari Jumaat 
selepasnya, Datu Sanggul telah membawa buah mangga yang masih ada 

getahnya seolah-olah baru dipetik. Ketika itu, juga heboh mengatakan bahawa 
buah mangga yang paling besar di istana hilang dipetik orang. Ini 
menunjukkan perkara luar bias kerana tidak mungkin seseorang ketika itu 
mampu berulang alik dari Alam Melayu ke Timur Tengah dalam waktu yang 
singkat (Ideham & Sjarifuddin, 2003, p. 131). 
 Dicatatkan bahawa beliau tidak mempunyai murid kerana beliau pada 
awalnya beliau dianggap sebagai orang biasa sahaja. Hakikatnya, tiada banyak 
catatan berhubung dengannya dari sudut biografi sehingga agak sukar untuk 
pengkaji mengukur pengaruh dan sumbangannya dalam masyarakat di 
Kalimantan Selatan. Datu Sanggul meninggal pada malam Jumaat, bulan 
Ramadhan 1186H atau Disember 1772M.   

Tidak banyak catatan berhubung sumbangan Datu Sanggul dalam 
bidang tasawuf di Kalimantan Selatan. Walau bagaimanapun beliau pernah 
berdialog dengan Syeikh Muhammad Arsyad al-Banjari di Haramain 
berhubung ilmu tasawuf yang telah ditulis dalam sebuah kitab iaitu Kitab 
Barincung (Abdurrahman, 1996, p. 25). Syeikh Muhammad Arsyad telah  
menanyakan tentang ilmu yang dimiliki dan menyatakan hasrat untuk 
mempelajarinya. Datu Sanggul menjelaskan bahawa kitab yang diberi oleh 
Datu Nuraya harus dipotong dua secara miring. Kerana itulah kitab tersebut 
dikenali sebagai Barincung. Apabila kedua bahagian ini dicantum barulah 
dapat difahami. Datu Sanggul menyerahkan sebahagian kepada Syeikh 
Muhammad Arsyad dan sebahagian lagi akan diberi ketika datang berjumpa 
dengannya setelah pulang ke tanah air dengan membawa tiga helai kain putih. 
Dikatakan, sebaik sahaja Syeikh Muhammad Arsyad ingin bertemu beliau, 
beliau baru sahaja wafat dan dikebumikan (Dahlan, 2009, p. 156). Dikatakan, 
potongan yang ada kepada Syeikh Muhammad Arsyad lebih menjurus kepada 
ilmu fiqh dan sebahagian lagi yang ada pada Datu Sanggul lebih kepada ilmu 
tasawuf. 
 Kitab Barincung membincangkan tentang pengertian tasawuf, 
mengenal diri, mengenal Allah, proses penciptaan yang terdiri daripada Nur 
Muhammad, martabat tujuh dan banyak lagi. Jika diperhatikan, walaupun 
sumbangan beliau dalam bidang tasawuf tidak banyak diketahui, namun 
beliau juga telah mewarnai dan mengembangkan ilmu tersebut di Kalimantan 
Selatan.  
 
Penutup   
 
Alam Melayu umumnya dan Kalimantan Selatan khususnya sememangnya 
telah berjaya melahirkan ramai tokoh dalam bidang tasawuf. Maka tidak 
hairanlah jika terdapat ratusan manuskrip Melayu lama yang menjurus dalam 
bidang tasawuf ditulis oleh para ulama dari wilayah tersebut. Pengajian 
tasawuf juga sangat digemari oleh masyarakat suatu ketika dahulu sebelum 
bidang fiqh mengambil posisi sebagai pengajian yang popular. Dengan adanya 

ramai ulama tasawuf pada abad ke-18M, ia sebenarnya menggambarkan 
bahawa bidang tasawuf sangat dominan walaupun ketika itu masyarakat 
Kalimantan sedang menghadapi cabaran penjajahan Belanda.  

